
Milliy istiqlol  g‘oyalarini keng xalq ommasiga singdirish, ayniqsa yoshlarda yuksak 

milliylik tushunchalarini tarbiyalashda ommaviy bayramlarning tutgan о‘rni 

beqiyosdir. Xalq og‘zakisi ila yaratilgan bayramlar о‘zida bir nechta nomoddiy 

madaniy meros namunalari aks ettiruvchi ma’naviy kо‘zgudir.  Xalq og‘zaki 

ijodiyotining janrlaridan biri hikmatlardir. U inson ma’naviy kamolotining 

barkamollashuvida, ma’naviy-axloqiy xususiyatlarni shakllantirishda tarbiyaviy 

ahamiyatga ega. Bu axloqiy normalarning asosini milliy tarbiya tashkil etadi. 

Chunki ajdodlardan bizga meros bо‘lib qolgan hikmatlar yosh avlod dunyoqarashini 

shakllantirishda asosiy omillardan biridir. Purma’no hikmatli sо‘zlar ma’naviy 

barkamollikning asosi hisoblanadi. Undagi barcha fikrlar qisqa, lekin olam-olam 

ma’no va mazmun kasb etadi. Ularning yoshlar tarbiyasidagi ahamiyati о‘ziga xos 

xususiyatga ega. Mustaqillik sharofati tufayli ba’zi janrlar qatori hikmatli sо‘zlar 

ham har jihatdan targ‘ib etilib, о‘rganilib sahna yuzini kо‘rmoqda. Bu esa yoshlar 

ma’naviy barkamolligini tiklashning eng tо‘g‘ri usullaridan biridir. 

О‘zbek xalqining ijtimoiy va oilaviy sharoitidagi mavjud marosimlarning  har birida 

bir qancha urf-odatlar, irim-sirimlar va rasm-ruslar mujassamlashgan. Marosim va 

odatlarning kо‘pchiligi, xalqimizning asrlar davomida amal qilib kelgan milliy 

qadriyalaridir. Sovetlar davrida olib borilgan mustamlakachilik va ateistik siyosat 

natijasida kо‘plab milliy, an’anaviy qadriyatlarimiz bilan bog‘liq an’analar va urf-

odatlar ta’qib ostiga olinishi ma’lum ma’noda ma’naviy qashshoqlikka sabab 

bо‘ldi.О‘zbekiston milliy mustaqillikka erishgach, xalqning qadimiy va azaliy 

qadriyatlari asta-sekin tiklandi va ularning kо‘pi xalqimiz turmush tarzidan о‘zining 

munosib о‘rnini topdi. О‘z navbatida sovetlar davrida kommunistik mafkura ostida 

olib kirilgan ayrim marosimlar xalq turmushidan chiqib ketdi va yangi qator 

zamonaviy marosimlar ham kirib keldi. 

Bu narsalarning о‘z ramziy ma’nosi bо‘lgan. Non rizq-nasiba bо‘lish bilan birga 

insonning doimiy yо‘ldoshi ham bо‘lgan. Pichoq va oyna qо‘yishda gо‘dak hayoti 

oynadek tiniq, pichoqday о‘tkir bо‘lsin degan niyat mujassamlashgan. Taomlar 

tortib bо‘lingach, mehmonlar birin-ketin kuzatiladi. Shu bilan marosim yakunlanadi.  

О‘zbek xalqida qadimdan saqlanib kelayotgan yana bir marosim xatna qilish (о‘g‘il 

tо‘yi)dir. Xalq о‘rtasida xatna «sunnat tо‘yi», «chukron», «qо‘lini halollash 

(poklash)» kabi nomlar bilan yuritiladi. Bu marosim ham uzoq tarixiy davrlar bilan 

bog‘liq bо‘lib, insoniyat tarixining ilk davrlaridagi о‘g‘il bolalarni bir yosh 

bosqichdan ikkinchisiga о‘tishini maxsus marosim, initsiatsiya tarzida nishonlash 

bilan bog‘liqdir. Bunday odatlar keyinroq yahudiylarda, islom dini tarqalgan 

mamlakatlarda udumga aylangan. Musulmonlarda sunnat tо‘yini о‘tkazishdan 

maqsad «islomning sunnatini bajarish»dir. Bu marosim о‘g‘il bolalarda 3-5-10 

yoshda, ayrim hollarda 11-12 yoshgacha о‘tkazilgan. Qо‘ni-qо‘shnilar hamda 

qarindosh-urug‘lar ishtirokida tо‘y tayyorgarligi bilan bog‘liq bir necha udumlar 

(kо‘rpa tikish, tо‘y sarpolarini bichish va tikish, qishloq va mahalla)ning keksa va 

о‘rta yoshdagi serfarzand ayollariga topshirilgan. Tо‘ygacha bо‘lgan davrda tandir 

qurdi (yoki nonvoy soldi), sо‘qim sо‘ydi, maslahat oshi kabi marosimlar ham 

о‘tkazilgan.  Bu marosimlardan keyin tо‘y oldidan xatmi qur’on marosimi 

о‘tkazilgan.  Bunga qishloq (mahalla) keksalari, masjid imomi yoki qori va 

qarindoshlar taklif etilgan. Dasturxon yozilib, oxirida fotiha qilingan. Shundan keyin 

katta tо‘y tantanalari boshlangan. Tо‘y arafasida tо‘y bolaga qavm-qarindoshlar va 

hamqishloqlar oqsoqollar davrasida sarpo kiydirish marosimi о‘tkazilgan. Sо‘ngra 

tо‘ybolani muborakbod etib, ustiga tanga, shirinliklar sochadilar. 

Ajdodlarimizning rasm-rusumlari, dunyoqarashi, ishonch-e’tiqodlari, turmush-tarzi 

va hayot haqidagi falsafiy qarashlari, asrlar bо‘yi jamlangan hayotiy tajribalari va 

turmush kо‘nikmalarini о‘zida mujassamlashtirgan eng jozibali marosimlarimizdan 

biri ikki yoshni birlashtiruvchi  nikoh tо‘yidir. Bundan maqsad nikohni 

jamoatchilikka ma’lum qilish  va ota-ona, qarindosh-urug‘larlarning jamoa bilan 

baham kо‘rishidir.  Nikoh tо‘yi respublikamizning turli joylarida «nikoh tо‘yi», 

«ijob tо‘yi», «uy tushirar tо‘yi», «katta yaloq qizartirar tо‘yi» deb nomlangan  Nikoh 

tо‘yi tizimida bir qancha marosimlar mavjud: uy kо‘rar (qiz kо‘rar), sovchilik, sep 

taxlar, tо‘qqiz berish (tо‘qqiz tovoq), qiz oshi (qizlar majlisi), kelin tushirish, baqon 

tutish, yuz ochdi, kelin salom, chorlar kabi marosimlar va ular bilan bog‘liq rasm-

rusumlar. Ular hozirgacha saqlanib, amal qilinib kelinadi. 

Kelin tushirish dastlab uy kо‘rdi (qiz kо‘rdi) marosimidan boshlanadi. Ma’lumki, 

о‘tmishda, nikoh tо‘yi faqat ota-ona tavsiyasi va rayiga kо‘ra о‘tkazilgan. Bu odat 

ayrim yerlarda hozirgacha saqlangan. О‘g‘il balog‘atga yetgach munosib qiz 

axtaradi. Yigitning onasi, ammasi yoki xolalaridan biri mо‘ljallangan qizlarni 

xonadoniga tashrif buyurib, «mehmonga keldik» bahonasi bilan qiz kо‘radilar, 

hovlisining tozaligi, uylarining tartibliligiga razm soladilar; qaysi qiz ma’qul kelsa, 

unikiga sovchi yuborganlar. О‘zbeklarda sovchilar kichik, katta sovchilarga 

bо‘linadi. «Kichik sovchi»lar (kо‘pincha ayollar)  ishni bitirib qaytganlaridan sо‘ng 

«katta sovchi»lar tо‘y harajatlarini va ayrim joylarda qalin miqdorini belgilaganlar. 

Kо‘p yerlarda sovchilikka kuyovning tog‘asi va elning sо‘zamol hurmatli 

«oqsoqoli» borgan. Qiz tomon sovchilarga turli ramziy ishoralarda norozilik 

belgisini ifodalagan  bо‘lsa (kovushi  ichiga  suv  solib qо‘yish, kovushini о‘nglab 

quyish), rozilik  alomatini sovchilar oldiga  qо‘yilgan yog‘li, tansiq taomlar orqali  

bildirgan. 

Nikoh tо‘yi tizimidagi kо‘rimli marosimlardan fotiha tо‘yi (kichik tо‘y, ba’zi 

yerlarda muborokbod tо‘yi) bо‘lgan. Sovchilarning sо‘nggi borishida fotiha kuni 

belgilangan. Bо‘lajak kelinning uyida о‘tkaziladigan fotiha tо‘yi davrasiga 

jamoaning e’tiborli qariyalari, oqsoqoli ham taklif etilgan va  bu kunda «non 

sindirish» marosimi о‘tkaziladi. Davradagilar orasidan keksa yoshli, kо‘p farzandli, 

bir nikohli kishi yigit va qizning taqdirining mustahkam bog‘lanishi haqida duoi-

fotiha о‘qib, qо‘liga qiz tomonidan olib kelingan va yigit tomonidan dasturxonga 

qо‘yilgan nonlardan bittadan olib juft qiladi va nonni yuza tarafiga qaratib teng qilib 

sindiradi. Unashtirilayotgan yoshlarning nonday aziz bо‘lib, о‘z qadr-qimmatlarini 

yо‘qotmasin degan niyat ushbu udumda mujasamlashgan. Nonni juft sindirishda esa 

kelin-kuyovning, qо‘sha qarishi haqidagi magik orzu-istak mujasamlashgan.  Fotiha 

tо‘yi yakunida о‘zaro ikki tomonning о‘zarpo keluviga kо‘ra tо‘y va nikoh kuni 

belgilangan. Fotiha tо‘yidan katta tо‘yigacha bо‘lgan vaqtda qudalar tovoq 

qaytarish, kо‘rpa soldi, tо‘qqiz, qiz oshi (qiz majlisi) kabi marosimlar о‘tkazilgan. 

Yigit  tomon  bayramlarda kelinga hayitlik  sovg‘alar  yuborib turgan.Nikoh tо‘yi 

kuni yoki bir kun oldin qiz tomonga tо‘yning oshi pishirib yoki xomligicha 

yuboriladi. Qiz xonadonida jamoaga osh tortiladi. О‘sha kuni kо‘pincha 

kuyovnikida ham osh beriladi. Tо‘y kuni yoki tо‘ydan bir kun oldin qizning 

otasinikida nikoh marosimi о‘tkaziladi. Kuyov yaqin jо‘rasi, tog‘asi bilan bо‘lajak 

kelin xonadoniga borgan. Imom bо‘lajak kuyovga er-xotinlikning burch va 

huquqlarini tushuntirgach, qizning yangasi orqali ruxsatini olib, keyin «Xutbai 

nikoh»  о‘qigan. Kelinni kuyovnikiga olib ketguncha о‘tkazilgan «kelin yashirar», 

«tо‘sh talashar», «it irillar», «chiroq aylantirar», «kampir о‘ldi», «kampir tush 

kо‘rdi», «soch siypatar», «oyna kо‘rsatar», «qо‘l qisar», «tо‘shak tо‘ldirar» kabi 

qator udumlar о‘tkazilgan va ularning ayrimlari hozir ham saqlanib qolgan. 

Kuyovnikida kelinni uch marta gulxandan aylantirib, ichkariga olib kirishda 

«bо‘sag‘adan tavob olish», «tо‘y ahliga salom berish» odatlari bajarilgan. 

Xalq ijodiyotining yorqin namunasi bо‘lgan folklor-etnografik  ansambllari 

ishtirokchilari va soha mutaxassislarining ijodiy izlanishlari natijasida juda kо‘p 

marosim qо‘shiqlari tiklandi. Natijada ma’naviyatimiz xazinasini qayta boyitishda 

Navrо‘z va sumalak sayli bilan bog‘liq xalq qо‘shiqlarining turfa xil namunalaridan 

bahramand bо‘lmoqdamiz. Ma’lumki, Navrо‘z keng omma tomonidan nishon-

lanadigan umumxalq bayramidir. Shu bois bu bayramning kо‘p qо‘shiqlari ommaviy 

ijrochilikka mо‘ljallangan. Navrо‘z bilan bog‘liq qо‘shiqlarda yurt ozodligi, 

ma’naviy qadriyatlarimizning elga qaytish g‘oyasi tarannum etilmoqda. 

Milliy istiqlol xalq badiiy ijodiyotining barcha tur va janrlari qatori marosim folklori 

san’ati, xususan, Navrо‘z turkumidagi qо‘shiqlarning tiklanishi uchun katta 

imkoniyat yaratdi. Bu imkoniyatlar tufayli asriy qadriyatlar tizimi bosqichma-

bosqich tiklanib, hayotga qaytmoqda. Bu mustaqil diyorimizda kechayotgan hozirgi 

tarixiy-folklor jarayonning muhim qirralaridan biridir. О‘zbek folklor san’atini 

yoshlar shuuriga singdirishda faol mehnat qilayotgan ansambllar dasturini о‘rganish, 

uni takomillashtirish bо‘lim talabalari oldida turgan muhim vazifalardan biridir. 

Folklor-etnografik jamoalari о‘z ijodlarida ajdodlar merosining nodir namunalarini 

turfa xil kо‘rinishlarda namoyon etib, folklor san’atini rivojlantirishga hissa 

qо‘shmoqdalar. “Folklor-etnografik jamoalari rahbari” bо‘limi talabalari milliy 

qadriyat va an’analarni rivojlantirishda nazariy va amaliy jihatdan malakaviy 

bilimga ega bо‘lib ajdodlar merosining nodir namunalarini turfa xil kо‘rinishlarda 

ijro etib, folklor san’ati taraqqiyotiga о‘z hissalarini qо‘shadilar. 

Barkamol avlod tarbiyasida milliy an’analarimiz, jahon xalqlarining eng sara 

ma’naviy qadriyatlari tizimidan bahramand bо‘lish muhim amaliy ahamiyat kasb 

etadi. Chunki, yurtimizning milliy qiyofasini namoyish etuvchi asriy tafakkur 

durdonalarini dunyo xalqlari orasida keng ommalashtirishi muhimdir. Shu bois, 

bugungi oliy ta’lim oldida hozirgi zamon talablariga moslashgan yuqori malakali 

kadrlarni tayyorlash tarbiyaviy ahamiyatga ega. О‘zbek xalq folklor san’ati – 

ajdodlarimiz badiiy salohiyatining asrlar mobaynidagi taraqqiyoti davomida 

shakllangan qudratli ma’naviyat xazinasidir. Zukko ajdodlarimizning voqelikka 

bо‘lgan dastlabki mifologik qarashlari tafakkur taraqqiyoti davomida badiiy-estetik 

hodisaga aylanishi hamda sо‘z vositasida poetik ifodalanishi natijasida xilma-xil 

janrlardan tarkib topgan folklor san’ati an’analari shakllanib, asrlar bо‘yi xalq badiiy 

salohiyati sarchashmasidan oziqlanib, rivojlanib kelgan. Folklor xalqimizni yuksak 

qadriyatlar ruhida tarbiyalovchi ma’naviyat sarchashmasi hisoblanadi. Xalq og‘zaki 

ijodiyotida mujassamlashgan ezgu g‘oyalar yosh avlodni ma’naviy komil insonlar 

qilib tarbiyalashda muhim amaliy ahamiyat kasb etadi. Xalqimiz yaratgan bebaho 

tafakkur durdonalari о‘zbek madaniyati, xususan, yozma adabiy an’analarning 

shakllanishi va takomillashishini ta’minlagan manba bо‘lib hisoblanadi. 

